
 

   

    

    

Løyve etter forureiningslova til utslepp frå tunneldriving –  

Føssaberge kraftverk – Storåne - Vang 
   

Løyvet er gitt i medhald av forureiningslova, § 11 jf. § 16. Løyvet er gitt på grunnlag av opplysningar 

komme fram i søknad og under saksbehandlinga. Vilkåra kjem fram av etterfølgjande sider.  

 

Viss tiltakshavar ønskjer å gjera endringar i driftsforhold som kan ha noko å seia for forureininga frå 

verksemda og som ikkje er i samsvar med det som vart lagt til grunn då løyvet vart gitt eller sist 

endra, må tiltakshavar i god tid på førehand søkja om endring av løyvet. 

 

Dersom heile eller vesentlege delar av løyvet ikkje er tatt i bruk innan 4 år etter at løyvet er tredd i 

kraft, skal tiltakshavar senda ei forklaring for status slik at Statsforvaltaren kan vurdera eventuelle 

endringar i løyvet. 

 

Bedrift Føsseberge kraftverk AS 

Adresse c/o Clemens Kraft AS, Fridtjof Nansens plass 6 

Postnummer 0160 

Poststad Oslo 

Org. nummer  832197262 

NACE-kode og bransje 35.111 Produksjon av elektrisitet fra vannkraft 

 

Statsforvaltarens referansar 

Løyvenummer Anleggsnummer Arkivreferanse 

2025.0683.T 3454.0025.01 2023/8807 

 

 

Løyvet gitt første gong: 

 

21.08.2025 

Løyvet sist revidert i medhald av 

forureiningslova § 18 tredje ledd 

 

Løyvet sist endra: 

 

 

 

               Tore Pedersen                                                                                      Merethe Kleiven 

               avdelingsdirektør                                                                                 seniorrådgjevar 

 

Løyvet er godkjent elektronisk og har difor inga underskrift 

1. Rammer for løyvet 

Løyvet gjeld driving av tunnel og utslepp av reinsa prosessvatn til Storåne (Begna) i samband med 

utbygginga av Føssaberge kraftverk. 

 

Løyvet er mellombels og gjeld frå dags dato og fram til anleggsperioden knytt til tunneldriving og 

reinsing av prosessvatn er avslutta.  
 

Det blir føresett at tiltaket er i samsvar med konsesjon frå NVE.  

 

2. Ansvar for at vilkår i løyvet blir overhalde 

Verksemda er ansvarleg for at krav i løyvet blir overhalde. Når ein tiltakshavar som oppdragsgivar 

engasjerer oppdragstakarar (entreprenør eller liknande) til å utføra oppgåver på tiltakshavars 

anlegg, pliktar oppdragsgivar at oppdragstakar er kjend med og følgjer opp vilkår i løyve frå 

Statsforvaltaren.  

 

3. Generelle vilkår 

3.1 Utsleppsavgrensingar 

Dei utsleppskomponentane frå verksemda som er antatt å ha størst miljømessig betydning er 

uttrykkeleg regulert gjennom spesifikke vilkår i dette løyvet. Utslepp som ikkje er uttrykkeleg regulert 

på denne måten, er også omfatta av løyvet så langt opplysningar om slike utslepp er kome fram i 

samband med sakshandsaminga eller må reknast for å ha vore kjent på annan måte då vedtaket 

vart gjort. Tiltakshavar skal vera spesielt merksam på eventuell fare for utslepp av stoff på den 

norske prioritetslista for kjemikaliar1. 

 

3.2 Internkontroll 

Tiltakshavar pliktar å etablera internkontroll for verksemda si i samsvar med internkontrollforskrifta. 

Internkontrollen skal mellom anna sikra og dokumentera at tiltakshavar overheld krava i dette 

løyvet, forureiningslova, produktkontrollova  og andre relevante forskrifter til desse lovene. 

Tiltakshavar pliktar å halda internkontrollen oppdatert. 

 

3.3 Plikt til å halde grenseverdiar 

Alle grenseverdiar skal overhaldast, og variasjonar i utsleppa innanfor dei fastsette grenseverdiane 

skal ikkje avvika frå kva som følgjer av normal drift i ei slik grad at dei kan føra til auka skade eller 

ulempe for miljøet. 

 

3.4 Plikt til å redusera forureining 

All forureining frå verksemda, medrekna utslepp til luft og vatn, støy og avfall er isolert sett uønskt. 

Sjølv om utsleppa blir haldne innanfor fastsette utsleppsgrenser pliktar verksemda å redusera 

utsleppa så langt det er mogeleg utan urimelege kostnader. Plikta omfattar også utslepp av 

komponentar som ikkje er regulerte gjennom spesifikke krav i dette løyvet. For å unngå og/eller 

avgrensa forureining og avfallsproblem skal tiltakshavar ta utgangspunkt i den teknologien som ut 

 
1 Den norske prioritetslista for kjemikalier,  Den norske prioritetslista for kjemikalier - miljodirektoratet.no 

https://www.miljodirektoratet.no/ansvarsomrader/kjemikalier/den-norske-prioritetslista/om-den-norske-prioritetslista/

frå ei samla vurdering av noverande og framtidig bruk av miljøet og av økonomiske forhold gir dei 

beste resultata, jf. forureiningslova § 2. 

 

3.5 Plikt til førebyggjande vedlikehald 

For å halde dei ordinære utsleppa på eit lågast mogeleg nivå og for å unngå utilsikta utslepp, skal 

verksemda sørgje for førebyggjande vedlikehald av utstyr som kan ha noko å seie for utsleppa. 

System og rutinar for vedlikehald av slikt utstyr skal vera dokumenterte, jf. internkontrollforskrifta 

§ 5 punkt 7.  

 

3.6 Tiltaksplikt ved auka forureiningsfare 

Dersom det som følgje av unormale driftsforhold eller av andre grunnar oppstår fare for auka 

forureining, pliktar verksemda å setja i verk dei tiltak som er nødvendige for å eliminera eller 

redusera den auka forureiningsfaren. 

 

Verksemda skal så snart som mogeleg informera Statsforvaltaren i Innlandet om forhold som kan 

føre til vesentleg auka forureining eller forureiningsfare. Akutt forureining skal i tillegg varslast, jf. 

krav fastsett i kapittel 4 i dette løyvet. 

 

3.7 Tilsyn 

Verksemda pliktar jf. forureiningslova § 50 å la representantar for Statsforvaltaren i Innlandet føre 

tilsyn med anlegga. 

 

4. Førebyggjande og beredskapsmessige tiltak mot forureining 

4.1 Miljørisikovurdering 

De skal til ei kvar tid ha ein oppdatert miljørisikoanalyse av tiltaket, som omfattar ei oversikt over 

potensielle kjelder og hendingar til forureining frå både ordinær drift og akutte hendingar. De skal 

også ha oversikt over dei naturressursane som kan bli ramma av slik forureining, og dei helse- og 

miljømessige konsekvensane dette kan medføra. Analysen skal inngå i internkontrollen for 

verksemda.  

 

På bakgrunn av miljørisikovurderinga skal verksemda setja i verk risikoreduserande tiltak, så langt 

det er mogleg utan urimelege kostnader, setja i verk dei tiltaka som er nødvendige for å eliminera 

eller redusera miljørisikoen. Dette gjeld tiltak som reduserer kor sannsynleg det er at ei hendig 

oppstår og konsekvensane av den. Tiltakshavar skal ha ei oppdatert oversikt over førebyggjande og 

risikoreduserande tiltak. 

 

4.2 Etablering av beredskap 

Tiltakshavar skal etablera og halda ein beredskap mot akutt forureining ved like. Beredskapen skal 

vera tilpassa den miljørisikoen som anleggsverksemda til kvar tid representerer.  

 

4.3 Varsling av akutt forureining  

Akutt forureining eller fare for akutt forureining skal varslast på telefonnummer 110 i samsvar med 

gjeldande forskrift. Tiltakshavar skal også så snart som mogleg underretta Statsforvaltaren i slike 

tilfelle. 

5. Utslepp til vatn 

5.1 Generelt 

 

Tunneldrivevatn skal samlast opp og reinsast.  

 

Tiltakshavar skal minimera avrenning frå anleggsområde ved å avskjera tilførsel av overvatn og 

grunnvatn til anleggsområde. 

 

Eventuell vask av anleggsmaskiner på området skal ikkje medføra skade eller ulempe for miljøet. 

Vaskevatnet skal ikkje sleppast direkte ut i resipient. 

 

Tiltakshavar skal etablera reinseløysingar basert på best tilgjengeleg fagkunnskap og teknikk og blir 

dimensjonert slik at dei kan ta hand om vassmengdene som blir tilførte med tilstrekkeleg 

reinseeffekt.  

 

5.2 Utsleppspunkt for reinsa tunneldrivevatn 

Reinsa prosessvatn skal sleppast til Storåne (ID 012-1488-R).  

Utsleppspunkt skal plasserast slik at miljøkonsekvensane minimerast, og skal skje i utsleppspunktet 

som kjem fram av tabell 1.   

 

Tabell 1: Utsleppspunkt for reinsa tunneldrivevatn: 

Anleggsområdet Utsleppsvann Utsleppspunkt Resipient 

Reinseanlegg, 

tunnelopning øst. 

Reinsa 

tunneldrivevatn 

UTM sone 32, øst: 486839, 

nord: 6780121 

Storåne 

(ID 012-1488-R). 

 

5.3 Grenseverdiar 

Grenseverdiane gjeld for tunneldrivevatn, og prøvene skal takast før utslepp til tillate utsleppspunkt i 

periodar det går føre seg utslepp. 

 

Tabell 2: Grenseverdiar for tunneldrivevatn.  

Parameter Grenseverdi Måleining Midlingstid  

Suspendert Stoff 100 mg/l Veke 

Turbiditet*   Kontinuerleg 

Temperatur   Kontinuerleg 

pH 6,5-8 - Kontinuerleg 

Olje (C10-C40) <5 mg/l Stikkprøve 

Krom  < 0,05 mg/l Vekeblandprøver 

Vassmengde# -  Kontinuerleg 

Totalt nitrogen   Vekeblandprøver 
*90 % av målingane kvar månad skal vera under det turbiditetsnivå som svarer til 100 mg/l suspendert stoff.  

Grenseverdiane for metall gjeld for ufiltrerte prøver.  

# Volum vatn ut frå reinseanlegg skal målast kontinuerleg.  

 

Det skal setjast akseptkriterium for turbiditet i kontinuerlege målingar på utsleppsvatn med 

bakgrunn i grenseverdien for suspendert stoff. Dersom turbiditeten overstig akseptkriterium eller 

pH overskrid grenseverdi skal utsleppet stansast eller sendast i retur for ytterlegare reinsing. Ved 

overskridingar av grenseverdiar eller dersom turbiditeten overstig akseptkriterium skal 

årsaksforholda avklarast og nødvendige tiltak gjennomførast. 

5.4 Utsleppsfart 

Val av utsleppsfart må basera seg på ei miljørisikovurdering der det blir teke omsyn til dei forholda 

der resipienten er mest sårbar for partiklar og temperaturendring. Vatnet skal sleppast ut på ein slik 

måte at innblandinga i vassmassane blir best mogleg. Det skal etablerast rutine for visuell 

inspeksjon ved utsleppsstaden, der observasjonar av oljefilm, blakking av vatn eller anna forureining 

skal registrerast. 

 

5.5 Grunnvatn 

Tiltakshavar skal kontrollera eventuelt grunnvatn som blir nytta som drikkevatn, og som kan bli 

påverka av anleggsarbeida. Kvaliteten eller kvantiteten på drikkevatn skal ikkje bli påverka. 

Verksemda pliktar i så fall å setja i verk tiltak og sørgje for alternativt drikkevatn. 

 

6. Tunneldriving 

Tiltakshavar skal til ei kvar tid nytta den mest miljøvennlege metoden for sprenging for å redusera 

forureining av plast og nitrogensamband som følgje av sprenginga. Viss anna alternativ enn plast er 

tilgjengeleg skal dette vurderast. 

 

7.  Framande artar 

Tiltakshavar skal gjennomføra risikovurdering, setja i verk mildnande tiltak og ha rutinar for å hindra 

spreiing og etablering av framande artar 2 i tråd med forskrift om framande organismar3.  

 

8. Avfall  

8.1 Generelle krav til avfall 

Veksemda pliktar så langt som råd å unngå at det blir danna avfall som følgje av verksemda. Innhald 

av skadelege stoff i avfallet skal avgrensast i størst mogleg grad. 

 

Verksemda pliktar å sørge for at all handtering av avfall, inkludert farleg avfall, skjer i samsvar med 

gjeldande reglar for dette fastsett i eller i medhald av forureiningslova, og avfallsforskrifta4. 

 

Avfall som oppstår i verksemda skal leverast til lovleg avfallsmottak. 

 

8.2 Slam frå sandfang og reinseinstallasjoner  

Slam frå reinseløysing og sandfang o.l. skal analyserast og leverast til godkjent mottak. 

 

 
2 Jf. Artsdatabanken (2018). Fremmedartslista 2018. Lista finst på www.artsdatabanken.no. 
3 Forskrift om fremmede organismer 
4 Forskrift om gjenvinning og behandling av avfall (avfallsforskrifta) av 01.06.2004, nr. 930 

9. Utslepp til luft 

9.1 Støy 

Anleggsstøy skal ikkje overstige støygrensene i kap. 6 i retningslinje T-1442/20215. Støyande arbeid 

skal som hovudregel ikkje førekomme på natt, og avvik frå dette må grunngjevast.  

 

9.2 Støv 

Tiltakshavar er ansvarleg for at anleggsdrifta til ei kvar tid støvar minst mogleg. Eventuelle klager på 

støv skal avvikshandterast og om nødvendig skal det iverksettast støvreduserande tiltak.  

 

10. Grunnforureining  

Anleggsarbeida skal vera innretta slik at det ikkje fører til utslepp til grunnen som kan medføra 

nemneverdige skadar eller ulemper for miljøet. Tiltakshavar pliktar å halda oversikt over 

eksisterande forureina grunn på anleggsområdet og vurdere faren for spreiing, og dessutan vurdera 

behovet for undersøkingar og tiltak. Er det grunn til å rekna med at fleire undersøkingar eller andre 

tiltak vil vera nødvendige, skal forureiningsstyresmakta varslast om dette. 

 

11. Kjemikaliar 

Med kjemikaliar meiner vi her kjemiske stoff og stoffblandingar som blir brukt i verksemda. Slike 

kjemikaliar kan til dømes vere fellingskjemikaliar, vaskemiddel, hydraulikkvæsker, 

brannsløkkingsmiddel og anna som brukast på utstyr og anlegg. 

 

For kjemikaliar som blir nytta på ein slik måte at det kan medføra fare for forureining, skal 

verksemda dokumentere at ein har gjennomført ei risikovurdering av bruk og utslepp på bakgrunn 

av kjemikaliane sine eigenskapar, mengder, utsleppspunkt m.m., jf. også punkt 3.2 om 

internkontroll. 

 

Verksemda pliktar å etablere eit dokumentert system for substitusjon av kjemikaliar. Verksemda skal 

gjere ei kontinuerleg vurdering av risiko for skadelege effektar på helse og miljø av dei kjemikaliane 

som blir brukt, og av om det finst alternativ. Der betre alternativ finst, pliktar verksemda å nytta 

desse så langt dette kan skje utan urimeleg kostnad eller ulempe.6 

 

Stoff aleine, i stoffblandingar og/eller i produkt, skal ikkje brukast utan at dei oppfyller krava i 

REACH-regelverket7 og andre regelverk som gjeld for kjemikaliar. 

 
5 Retningslinje for behandling av støy i arealplanlegging (T-1442/2021), Klima- og miljødepartementet 
6 Jf. lov om kontroll med produkter og forbrukertjenester (produktkontrolloven) av 11.06.1976 nr. 79 § 3a om 

substitusjonsplikt 
7 Forskrift om registrering, vurdering, godkjenning og begrensing av kjemikalier (REACH-forskriften) av 30.05.2008 nr. 516 

12. Utsleppkontroll 

12.1 Kartlegging av utslepp 

Tiltakshavar pliktar å systematisk kartleggja utsleppa sine til vatn med ei oversikt over 

utsleppsstraumar, volum og innhald. Dette gjeld både diffuse utslepp og punktutslepp. Tiltakshavar 

skal leggja denne kartlegginga til grunn for utarbeidinga av måleprogram. 

 

12.2 Gjennomføring av målingar 

Tiltakshavar skal kontrollera og dokumentera utsleppa til vatn ved å gjennomføra målingar. Målingar 

består av volumstraummåling, prøvetaking, analyse og berekning. Dersom målingar avdekkjer stoff i 

konsentrasjonar som kan vera av miljømessig betydning skal det setjast i verk tiltak. 

 

Målingar skal utførast slik at dei blir representative for det faktiske utsleppet. 

 

12.3 Måleprogram 

Tiltakshavar skal ha eit måleprogram som inngår i tiltakshavars dokumenterte internkontroll. 

Programmet skal utarbeidast på bakgrunn av krava i løyvet. Måleprogrammet skal vera utarbeidd 

før oppstart av anleggsarbeida. 

 

I programmet skal tiltakshavar gjera greie for dei kartlagde utsleppa, gjennomføringa av 

utsleppskontrollen og kvalitetssikring av målingane. 

 

Måleprogrammet skal beskriva både prøvetaking, analyse og/eller berekning, under dette: 

• Analysekomponentar 

• prøvetakings- og analysemetode 

• val av måleperiodar/ - tidspunkt som gir representative prøver 

• berekningsmodellar og utsleppsfaktorar som blir nytta 

• berekning av uvisse i målingane for dei parametrane som er regulerte gjennom vilkår 

• måleutstyr som blir nytta til målingar, og dessutan frekvens for måleutstyrskontroll og 

kalibreringmåleprogrammet skal haldast oppdatert. 

 

12.4 Kvalitetssikring  

Verksemda er ansvarleg for at metodar og utføringar er forsvarleg kvalitetssikra ved å bruka 

akkrediterte laboratorium/tenester for analyse av uttekne prøver. Tenesteytar skal vera akkreditert 

for den aktuelle tenesta. 

 

13. Sluttrapport 

Verksemda skal levere ein sluttrapport innan 6 månader etter at anleggsarbeidet er avslutta. 

Rapporten skal innehalde: 

• Beskriving av gjennomført prosjekt, utslepp og avbøtande tiltak.  

• Eit fullstendig massebudsjett for prosjektet, med beskriving av korleis massane frå 

tunneldriving har blitt nytta.  

• Oppsummering av utsleppskontroll  

• Beskriving av avvik frå løyve, årsak og avbøtande tiltak.  

Vedtak - Løyve etter forurensningslova til mellombels anleggsverksemd - 

Føssaberge kraftverk i Vang kommune - Føsseberge kraftverk AS 

Statsforvaltaren i Innlandet vedtar med dette krav i løyve etter forurensingsloven for utslepp 

av prosessvatn frå driving av kraftverkstunnelen til Føssaberge kraftverk i Vang kommune.  

 

Vi vedtar samstundes gebyrsats for Statsforvaltarens sakshandsaming.  

 

 

Vedtak 

Vi viser til søknad frå Clemens kraft AS som søker på vegne av Føsseberge kraftverk AS om løyve 

etter forurensningsloven til utslepp av prosessvatn frå driving av kraftverkstunnelen til Føssaberge 

kraftverk i Vang kommune. Statsforvaltaren vedtar med dette løyve etter forurensningsloven i tråd 

med søknad, men på visse vilkår. Løyve med tilhøyrande vilkår ligg vedlagt.  

 

Høyring 

Søknaden har ikkje vore ute på offentleg høyring. Utbygging av Føssaberge kraftverk blei 

konsesjonsbehandla hos Norges vassdrags- og energidirektorat (NVE) i november 2016, og 

detaljplan for miljø og landskap vart nyleg godkjent av NVE. Vi antar at det i samband med 

konsesjonsbehandlinga i 2016 vart gjort ei full høyring, og detaljplanen for miljø og landskap var på 

avgrensa høyring. Det har også vore ein omfattande prosess knytt til kommunens sakshandsaming 

av søknad om dispensasjon frå arealdelen i kommuneplanen.  Vår vurdering er derfor at ei avgrensa 

høyring av utkast til løyve etter forurensningsloven vil væra tilstrekkeleg. Det blei derfor sendt på 

avgrensa høyring til NVE, Vang kommune, Vannområde Valdres og grunneigarar.  

 

Vi har ikkje motteke innspel på utkast til løyve.  

 

Bakgrunn 

Det skal byggjast eit nytt kraftverk på Føssaberge i Vang kommune, som nyttar vatn frå elva Storåne. 

Utbygginga vil føre til ein estimert årleg energiproduksjon på 16,8 GWh. Vatnet frå Storåne vil 

overførast frå inntaket til kraftstasjonen via ein tunnel. Tunnelen vil ha ei lengde på 750 m og eit 

tverrsnittsareal på ca. 18 m2. Tunnelen vil drivast frå aust mot vest. I samband med utbygginga av 

kraftverkstunnelen vil det vere behov for utslepp av prosessvatn til Storåne.  

 

Det vil også genererast ein del masser i prosjektet. Desse ska gjenbrukast i samband med planering 

av eit jordbruksområde som ligg i nærleiken av kraftverket.  

 

Lovgrunnlag og føresetnader 

Heimel i lov  

Det aktuelle tiltaket treng løyve etter forurensningsloven, jf. § 11. Statsforvaltaren har behandla saka 

som styresmakt for mellombels anleggsverksemd , jf. rundskriv T-3/12. Vilkår er sett med heimel i 

forurensningsloven § 16.  

 

Forholdet til anna lovverk 

Det er tiltakshavars ansvar å sørge for at tiltaka som skal gjennomførast ved utbygginga av 

Føssaberge kraftverk har nødvendige løyver etter anna lovverk som for eksempel plan- og 

bygningsloven, forskrift om nydyrking og forurensningsforskrifta kapittel 4 som omhandlar anlegg, 

drift og vedlikehald av planeringsfelt. Kommunen er styresmakt for nemnde lovverk.  

 

Statsforvaltarens vurdering 

Generelt 

Når forureiningsstyresmakta avgjer om ein kan gi løyve og fastset vilkåra etter § 16, skal det leggjast 

vekt på dei forureiningsmessige ulempene ved tiltaket jamførte med dei fordelar og ulemper som 

tiltaket elles vil medføra jf. forurensningsloven § 11, 5. ledd. Dette inneber at det må gjerast ei 

heilskapleg vurdering der både forureiningsomsyn, generelle miljøomsyn og alminnelege 

samfunnsmessige omsyn blir tekne med. 

 

Det er søkt om utslepp av prosessvatn frå tunneldriving av kraftverkstunnelen. Søkar har i 

«Detaljplan for miljø og landskap» som er godkjent av NVE vurdert at den generelle 

anleggsverksemda er omfatta av forurensningsloven § 8 første ledd punkt 3, og dermed ikkje krev 

løyve for anna anleggsverksemd enn tunneldriving og utslepp av prosessvatn. Vi er einige i denne 

vurderinga og meiner ikkje det er nødvendig å regulere anna anleggsverksemd og massehandtering 

då det er omhandla i «Detaljplan for miljø og landskap» som er godkjend av NVE. Vi forutset at 

massehandteringa skjer i tråd med gjeldande regelverk, inklusiv forurensningslova med tilhøyrande 

forskrifter, og dessutan Miljødirektoratets rettleiar M-1243. Vi har derfor kun regulert driving av 

kraftverkstunnelen og utslepp av reinsa prosessvatn frå tunneldrivinga i løyve etter 

forurensningsloven.  

 

Utslepp til vatn 

Forureining frå anleggsarbeidet ved bygging krafttunnelen ved Føssaberge vil i all hovudsak medføra 

fare for forureining i form av partikkelutslepp, endring i pH, nitrogentilførsel, plastforsøpling, tilførsel 

av miljøgifter og sporstoff.  

 

Vi har derfor sett krav til at prosessvatn frå driving av tunnelen skal reinsast før utslepp til resipient. 

Det er stilt krav om kontinuerleg logging av pH, turbiditet, vassmengder og temperatur,  i tillegg til 

prøvetaking av suspendert stoff, krom, totalt nitrogen og olje.   

 

Ammonium blir omdanna til ammoniakk under visse forhold avhengig av temperatur og pH. 

Ammoniakk er akutt giftig for fisk og andre vasslevande organismar. Det er derfor viktig å ha kontroll 

på pH i det reinsa prosessvatnet før utslepp til resipient. Det er sett krav om at pH ikkje får overstiga 

8. I samband med betongarbeid er det også vanleg med høge konsentrasjonar av aluminium, som 

under gitte forhold kan være akutt toksisk for fisk. I Storåne ser pH ut til ligge rundt 6,5-7, og nedre 

grenseverdi for pH i reinsa prosessvatn er sett til 6,5. Vi meiner derfor at det er lite sannsynleg at ev. 

aluminium vil kunne føre til akutt toksisitet på fisk då akutt toksisk aluminium (Al3+) i hovudsak vil 

førekomme ved pH < 6. Det er derfor ikkje set grenseverdi for ammonium og aluminium direkte. 

 

 

Statsforvaltarens vurdering i høve til vannforskrifta 

Etter vannforskrifta § 4 skal tilstanden i overflatevatn vernast mot svekking, forbetrast og 

gjenopprettast med sikte på at vassførekomstane skal ha minst god økologisk og god kjemisk 

tilstand. 

 

Storåne (ID 012-1488-R) renn frå den regulerte innsjøen Vangsmjøse ned til Slidrefjorden, og er 

klassifisert med god økologisk tilstand. Den kjemiske tilstanden er ukjent. I databasen Vann-Nett 

kjem det fram at Storåne, trass i at det er eit regulert vassdrag, har bra vassføring på grunn av 

tilførsel frå sidevassdrag. Vi meiner derfor at vassføringa i Ståråne truleg ikkje vil vere utfordrande i 

samband med at det skal tilførast reinsa prosessvatn frå tunneldrivinga.  

 

Med dei vilkåra som er sett i dette løyve meiner vi at utsleppet til Storåne ikkje vil føre til endring i 

den kjemiske og økologiske tilstanden, og at vassforskrifta § 12 derfor ikkje blir vurdert.  

 

 

Statsforvaltarens vurdering i høve til naturmangfoldloven 

I § 7 heiter det at: «§§ 8 til 12 skal legges til grunn som retningslinjer ved utøving av offentlig myndighet». I 

§ 8 heter det blant anna at: «Offentlige beslutninger som berører naturmangfoldet så langt det er rimelig 

skal bygge på vitenskapelig kunnskap om arters bestandsituasjon, naturtypers utbredelse og økologiske 

tilstand, samt effekten av påvirkninger» 

 

Dette løyve regulerer utslepp av prosessvatn til Storåne. Det er dette utsleppet vi har vurdert opp 

mot naturmangfoldloven §§ 8-12, og ikkje utbygginga og drift av Føssaberge kraftverk i sin heilskap. 

Vi forutsett at dette er vurdert av NVE i samband med konsesjon og godkjenning av detaljplanen for 

miljø og landskap.  

 

Statsforvaltaren meiner at kunnskapsgrunnlaget for å vurdere utsleppet etter prinsippa i 

naturmangfoldloven er tilstrekkeleg, jf. § 8, og at føre-var prinsippet derfor ikkje kjem til bruk.  

Utslepp av reinsa prosessvatn frå driving av kraftverkstunnelen vil, slik vi vurderer det, ikkje påverke 

naturmangfaldet i Storåne vesentleg så lenge prosessvatnet reinsast i tråd med vilkåra i løyvet. Vi ser 

heller ikkje at utslepp av reinsa prosessvatn vil bidra vesentleg til den samla belastninga i Storåne. 

Prinsippa i naturmangfoldloven §§ 10-12 ligg til grunn saman med andre vurderingar for at 

Statsforvaltaren gjev løyve til utslepp.  

 

Vedtak om gebyr 

Vi synar til informasjon og varsel om gebyr som vart gitt i varsel om vedtak. Verksemder 

skal betale gebyr for Statsforvaltaren sitt arbeid med løyver etter forureiningslova, jf. 

forureiningsforskrifta § 39-3. Vi vedtar eit gebyr på 45 600 kr for vårt arbeid med utsleppsløyvet. 

Dette svarar til gebyrsats 6 i forureiningsforskrifta § 39-4. Vedtak om gebyr er eit enkeltvedtak og kan 

klagast på. 

Klagerett 

Vedtaka om utsleppsløyve og gebyr kan klagast på til Miljødirektoratet innan tre veker, jf. §§ 28 og 29 

i forvaltningslova. Ei eventuell klage bør vere skriftleg grunngjeven og adressert til Miljødirektoratet, 

men ha skal sendast via Statsforvaltaren i Innlandet. Statsforvaltaren vil vurdere endring av vedtaket 

eller sende saka vidare til Miljødirektoratet for endeleg vedtak. Gebyret som er fastsett ovanfor, må 

likevel betalast inn. Dersom Miljødirektoratet tek klaga til følgje, vil for mykje innbetalt beløp bli 

refundert.  

 

 

 

 

 

Med helsing 

 

Tore Pedersen (e.f.) 

avdelingsdirektør 

  

 

Merethe Kleiven 

seniorrådgiver 

